Vinstrihreyfingin – grænt framboð

Landsfundur í Reykjavík 19.-21. október 2001

„Byggjum framtíð á fjölbreytni“

Ályktun um stóriðju og virkjanir

Umhverfismál og náttúruvernd ber nú hátt í þjóðmálaumræðunni. Tilkoma Vinstrihreyfingar​innar – græns framboðs á ríkan þátt í þeirri þróun eins og stefnuyfirlýsing og ítarleg málefnahandbók flokksins um umhverfismál ber vott um. 

Vinstrihreyfingin – grænt framboð styður sjálfbæra orkustefnu og leggst gegn mengandi stóriðju og stórvirkjunum sem valda myndu mikilli röskun á náttúru landsins. Andstæða þessa er stefna ríkisstjórnar Sjálfstæðisflokks og Framsóknarflokks sem fer nú hamförum í stóriðju- og stórvirkjanastefnu sinni. Áform ríkisstjórnarinnar jafngilda yfirlýsingu um stjórfelld spjöll á náttúru Íslands og hálendinu sérstaklega. Í þeim felst að fjórfalda skuli álframleiðslu hérlendis á næstu 10-12 árum og virkja í því skyni sem svarar 12 teravattstundum, en nú nemur raforkuframleiðsla á Íslandi samtals um 8 teravattstundum. Kárahnjúkavirkjun í tengslum við risaálver á Reyðarfirði er þannig aðeins um 40% af þessum virkjanaáformum sem ætlað er að standa undir stórfelldri aukningu álframleiðslu á Grundartanga og í Straumsvík.


Kárahnjúkavirkjun ein og sér hefði í för með sér meiri umhverfisspjöll, jarðrask og óafturkræfar breytingar á landslagi og náttúrufari en nokkru sinni hefur verið efnt til hér á landi og þó víðar væri leitað. Virkjunaráformin byggja á stórfelldum vatnaflutningum milli byggðarlaga með tilfærslu Jökulsár á Dal austur í Lagarfljót og skerðingu á meira en 100 fossum auk risastíflu í Hafrahvammagljúfri. Við mat á umhverfisáhrifum fékk Kárahnjúkavirkjun algera falleinkunn hjá Skipulagsstofnun. Framhaldið er í höndum umhverfisráðherra. Ef svo fer gegn öllum efnislegum rökum að ráðherrann úrskurði Landsvirkjun í vil og gangi þannig þvert gegn niðurstöðu Skipulagsstofnunar, faglegri ráðgjöf annarra stofnana og einróma afstöðu náttúruverndarsamtaka myndi það leiða til ófyrirsjáanlegra átaka í landinu. Slíkt yrði landi og þjóð til stórfellds álitshnekkis og skaða. Ósennilegt verður að telja að Norsk Hydro taki orðstírs síns vegna þátt í byggingu álvers í slíku samhengi.


En hér ætlar ríkisstjórnin ekki að láta staðar numið. Vegna ráðgerðrar stækkunar Norðuráls í Hvalfirði hafa nú verið sett í mat áform Landsvirkjunar um miðlun í sjálfum Þjórsárverum, sem njóta nú sérstakrar verndar, bæði sem friðland og sem mikilvægt votlendi á heimsvísu samkvæmt Ramsarsáttmála. Stórt uppistöðulón við Norðlingaöldu hefði í för með sér skerðingu þessa einstæða vistkerfis og óbætanlega röskun á náttúru Þjórsárvera. Það má aldrei verða. 

Fjölmörg önnur virkjunaráform eru í undirbúningi, sem hafa myndu ófyrirséðar afleiðingar á náttúru og ásýnd landsins, þar á meðal bygging Villinganesvirkjunar og að Langisjór verði tekinn undir miðlun frá Skaftá.


Landsfundur Vinstrihreyfingarinnar græns framboðs skorar á þjóðina að halda vöku sinni og rísa upp gegn eyðileggingu hálendis og óbyggða landsins stig af stigi. Beislun orkulinda til almennra nota hérlendis af framsýni og varúð þarf ekki að leiða til óbætanlegra spjalla á náttúrufari og víðernum eins og nú horfir vegna stóriðjustefnunnar. Svar okkar er sjálfbær orkustefna og hófsöm orkunýting til margháttaðra þarfa vaxandi þjóðar.

